
Nd. 27. Frumvarp til laga [27. mál]
um lífeyrisréttindi heimavinnandi húsmæðra, breyting á lögum nr. 55 frá 9. júní 1980, um
starfskjör launafólks og skyldutryggingu lífeyrisréttinda.

Flm.: Málmfríður Sigurðardóttir, Kristín Halldórsdóttir.

1. gr.
Á eftir 6. grein laganna (sbr. lög nr. 58/1985) kemur ný grein er orðast svo:
Heimavinnandi húsmæður sem ekki gegna öðru starfi, svo og þær heimavinnandi

húsmæður sem eru í minna en hálfu starfi utan heimilis, skulu öðlast aðild að Söfnunarsjóði
lífeyrisréttinda. Ríkissjóður greiðir mánaðarlega iðgjald til sjóðsins vegna hverrar heima-
vinnandi húsmóður er nemi 6% af 26680 kr. miðað við 1. júní 1986 og breytist sú upphæð
eins og laun skv. 9. flokki kjarasamnings Verkamannasambands Íslands, efsta starfsaldurs-
þrepi, og viðkomandi sveitarfélag 4% af sömu fjárhæð.

2. gr.
Lög þessi öðlast þegar gildi.

Greinargerð.
Frumvarpi þessu er ætlað að leiðrétta kjör heimavinnandi húsmæðra, þeirra er enn ekki

hafa öðlast rétt til aðildar að lífeyrissjóði, með því að leitast við að tryggja hag þeirra betur á
efri árum.

Með hugtakinu heimavinnandi húsmóðir er í fyrsta lagi átt við konur sem ekki gegna
öðru starfi en umsjá heimilis og í öðru lagi þær sem hafa heimilisumsjón að aðalstarfi en
vinna minna en hálft starf utan heimilis. Hugtakið nær vitaskuld einnig til þeirra karla sem
húsmóðurstörfum gegna.



Hvað fyrri hópinn varðar er ætlunin að ríkissjóður greiði þau 6% af iðgjaldi sem
atvinnurekanda er skylt að greiða, en viðkomandi sveitarfélag greiði þau 4% sem eru hluti
launþegans. Iðgjaldsgreiðslan sé miðuð við 9. launaflakk Verkamannasambands Íslands
sem er síðan 1. júní s.l. 26 680 kr. Þessi launaflokkur er lagður til grundvallar greiðslu
fæðingarorlofs og er ekki óeðlilegt að sama viðmiðun sé viðhöfð á meðan ekkert mat liggur
fyrir á störfum húsmæðra.

Það skal tekið fram að þetta er aðeins viðmiðun og engan veginn endanlegt mat á
verðmæti þeirra starfa sem um ræðir.

Sé húsmóðir í hlutastarfi utan heimilis þar sem atvinnurekandi greiðir iðgjald í
lífeyrissjóð hennar vegna, og hún að sínu leyti, greiði ríkissjóður og sveitarfélag það sem á
vantar til þess að hún hljóti full lífeyrisréttindi. Iðgjaldið greiðist til Söfnunarsjóðs
lífeyrisréttinda þar til öðruvísi verður ákveðið.

Stofnun sameiginlegs lífeyrissjóðs allra landsmanna nýtur nú vaxandi fylgis bæði innan
þings og utan. Það er mikið þjóðþrifamál og má ætla að lífeyrismál heimavinnandi fólks
verði best leyst innan þess ramma, en svo brýnt er að koma þessu máli í betra horf að ekki
verður beðið eftir annarri skipan á lífeyrissjóðum þar sem búast má við að það taki einhver
ár.

Á undanförnum árum hafa verið gerðar tilraunir í þá átt að lagfæra réttleysi húsmæðra
til lífeyris. Breyting á lögum nr. 55 frá 1985 er áfangi á þeirri leið en nær aðeins til
takmarkaðs hóps, þ.e. þeirra húsmæðra sem hverfa frá launuðum störfum um stundarsakir
og þá yfirleitt vegna barnsburðar og til að annast fjölskyldu og heimili.

Þingsályktunartillögur um lífeyrisréttindi heimavinnandi fólks, sem fram til þessa hafa
verið bornar fram, hafa ekki hlotið samþykki.

Flutningsmönnum þessara þingmála er það sameiginlegt að þeir sjá ekki aðrar leiðir til
þess að heimavinnandi konur nái lífeyrisréttindum en að þær greiði iðgjaldið sjálfar. -
Konur sem enginn greiðir laun, hvar eiga þær að taka þessa fjármuni?

Þetta frumvarp á að leysa þann vanda. Fjölskyldan er grunneining hvers þjóðfélags.
Ábyrgðin á umönnun hennar og rekstri heimilisins hefur undantekningarlítið hvílt á herðum
kvenna. Á þeim eina vettvangi virðist þeim hafa verið treyst til að stjórna, enda starfið ekki
metið til launa. því er það að þegar þær konur, sem eingöngu -- eða að mestu leyti - hafa
stundað þessi störf, komast á eftirlaunaaldur njóta þær ekki greiðslu úr lífeyrissjóði.

Gera menn sér í raun grein fyrir því hvílíkar upphæðir heimavinnandi konur spara
þjóðfélaginu með því að ala upp börn, annast sjúka og aldraða, vanheila og þroskahefta og
reka þá einingu sem heimilið er? Öll koma þessi störf samfélaginu til góða og þegar eitthvað
bjátar á - kona veikist eða fellur frá - sést hvers virði þau eru í beinhörðum peningum. Í
ljósi þeirrar staðreyndar sýnist eðlilegt að ríki og sveitarfélög sjái um greiðslu á lífeyrissjóðs-
iðgjaldi heimavinnandi húsmæðra. Sú upphæð gæti aldrei orðið nema brot af því sem
dagvistun og barnagæsla fyrir þær kostaði ásamt því að greiða fyrir það fólk á stofnunum sem
annast er um í heimahúsum.

Yrði frumvarp þetta að lögum væri það spor í þá átt að auka virðingu fyrir þeim störfum
sem lúta að varðveislu og umönnun fjölskyldu og heimilis - húsmóðurstörfum.

Það færi vel á því að þeir karlmenn sem sitja löggjafarstofnun þjóðarinnar sýndu í verki
að þeir virtu störf mæðra sinna og eiginkvenna og mætu þau svo að vert væri að þær nytu
hagsbóta á efri árum vegna þess sem þær hafa lagt fram til uppbyggingar samfélagsins.


